
					Prawfddarllenwyd y dudalen hon
	
Rho'wch osteg freindeg heb fraw,

Frython, i V areithiaw,

Cewch araith, prifwaith bob rhan

O honi, medd e'i hunan;

Brougham goeth, arab ddoethawr,

Beth wyt ti wrth y V Fawr?

Dy araith sydd fel dyri

Benrhydd, wrth leferydd V!

Tertulus gampus o'i go'

Oedd erthyl gwaelaidd wrtho!



V Fawr yn swnfawr iawn sydd—ond hwyrach

Nad hir y caiff lonydd;

Dranoeth, neu bore drenydd,

V Fawr dan draed y Fo fydd.



Hai, V Fawr, a hwi, Fo Fo,—bydd ddewrwych,

Bydd arwr diflino;

Cyn pen hir, trefnir i'th dro

Pwy atteg na V etto.



Ow, V Fawr, na ddawr ei ddewrach—neithwyr

Ddynoethwyd fel bwbach;

V ballodd,—y Fo bellach

Fo'n gawr byth, a V'n gòr bach.



Wel, V Fawr, er mor wael Fo Fo—gwybydd

Fod gobaith mai gwawrio

Wna y dydd i'w newid o,

Grwtyn, yn brif gawr etto.



Rhaid i Fo gofio byw'n gall—heb chwennych

Bychanu neb arall,

A da weithgar ddyn doethgall,

A Fo Fo'n lle y V fall.

